
積玉滿山川。神仙泠笑應不采。名非貴。道極尊。聖聖賢賢顯子孫。腰金跨玉騎驕馬。瞥見如同隙裡塵。隙裡塵。石中火。何在畱心為久計。苦苦煎熬喚不回。奪利爭名如鼎沸。如鼎沸。永沉淪。失道迷真業所根。有人平却心頭棘。便把天機說與君。命要傳。性要悟。入聖超凡由汝做。三清路上少人行。畜類門前爭入去。報賢良。休慕顧。性命機關堪守護。若還缺一不芳菲。執著波查應失路。只修性。不修命。此是修行第一病。只修祖性不修丹。萬刦陰靈難入聖。達命宗。迷祖性。恰似鑑容無寶鏡。壽同天地一愚夫。權握家財無主柄。性命雙修伭又伭。海底洪波駕法船。生擒活捉蛟龍首。始知匠手不虛傳。


勉牛生夏侯生

二秀才。二秀才兮非秀才。非秀才兮是仙才。中華國裏親遭遇。仰面觀天笑眼開。鶴形兮龜骨。龍吟兮虎顏。我有至言相勸勉。願君兮勿猜勿猜。但煦日吹月。嚥雨呵雷。火寄冥宮。水濟丹臺。金木交而土歸位。鉛汞分而丹露胎。赤血換而白乳流。透九竅兮動百骸。然然卷。然然舒。哀哀咍咍。孩兒喘而不死。腹空虛兮長齋。酬名利兮狂歌醉舞。酬富貴兮麻裰莎鞋。甲子閒時休記。看桑田變作黃埃。青山白雲好居住。勸君歸去來兮歸去來。


贈劉方處士

六國愁看沉與浮。攜琴長歗出神州。擬向煙霞煮白石。偶來城市見丹邱。受得金華出世術。期於紫府駕雲遊。年來摘得黃巖翠。琪樹參差連地肺。露飄香隴玉苗滋。月上碧峰丹鶴唳。洞天消息春正

